
PARATHËNIE
Zhvillimi i karakterit të individëve është bërë një nga çështjet më të rëndësishme në botën 

bashkëkohore të arsimit. Fillimi i edukimit të karakterit në periudhën parashkollore luan një rol 
kritik në përgatitjen e individëve që të rriten të pajisur me vlera morale dhe shoqërore. Në këtë 
studim synohet të analizohet edukimi i karakterit në sistemet arsimore parashkollore të vendeve 
të Ballkanit dhe Turqisë nga një perspektivë etnopedagogjike.

Edukimi i karakterit është një proces që mbështet zhvillimin personal dhe shoqëror të 
individit, duke synuar përvetësimin e vlerave morale dhe normave shoqërore. Efikasiteti i këtij 
procesi pasqyron rëndësinë që edukatorët, prindërit dhe shoqëria në përgjithësi i kushtojnë kë-
saj teme. Vendet e Ballkanit dhe Turqia, me trashëgiminë e tyre të pasur kulturore dhe lidhjet 
historike, kanë përvoja të ndryshme dhe të vlefshme në fushën e edukimit të karakterit. Në këtë 
studim, shqyrtimi i këtyre përvojave nga një perspektivë etnopedagogjike do të kontribuojë 
në mënyrë të rëndësishme, si në nivel teorik ashtu edhe praktik, në studimet mbi edukimin e 
karakterit.

Etnopedagogjia është një qasje arsimore që merr në konsideratë kontekstet kulturore, 
shoqërore dhe historike të proceseve arsimore, duke synuar që individët të mësojnë dhe të 
zhvillojnë identitetin dhe vlerat e tyre kulturore. Edukimi i karakterit, nga ana tjetër, përfaqëson 
procesin e përvetësimit dhe brendësimit të vlerave morale brenda kontekstit kulturor të përkatë-
sisë së individëve. Në rajone si vendet e Ballkanit dhe Turqia, që kanë një pasuri kulturore dhe 
një thellësi historike të madhe, qasjet etnopedagogjike kanë një potencial të madhë për të rritur 
efektivitetin e edukimit të karakterit.

Ky libër analizon programet dhe metodat e edukimit të karakterit të zbatuara në institu-
cionet parashkollore të vendeve të Ballkanit dhe Turqisë nga një perspektivë etnopedagogjike. 
Punimi ynë shqyrton politikat arsimore, kurrikulat dhe zbatimet në vende të ndryshme, duke i 
analizuar ato në mënyrë krahasuese dhe duke synuar të shfaqë reflektimet e elementeve etnope-
dagogjike gjatë këtij procesi. Gjithashtu, vlerësohen edhe ndikimet e edukimit të karakterit në 
zhvillimin individual dhe shoqëror të fëmijëve. Në libër, fillimisht trajtohet koncepti dhe qasja 
e etnopedagogjisë si një disiplinë, më pas analizohen rajonet e Ballkanit nga një këndvështrim 
etnopedagogjik. Duke e lidhur këtë me edukimin e karakterit në fëmijërinë e hershme dhe rrit-
jen e fëmijëve, si fillim shtetet e përfshira në këtë libër studiohen në mënyrë të pavarur dhe më 
pas bëhen krahasime ndërmjet tyre.

Shpresojmë që ky libër të jetë një burim i vlefshëm për edukatorët, akademikët, politikë-
bërësit dhe prindërit. Urojmë që puna jonë të kontribuojë në zhvillimin e edukimit të karakterit 
dhe në rritjen e ndërgjegjësimit për këtë fushë në vendet e Ballkanit dhe në Turqi.

Së fundmi, dëshirojmë të shprehim mirënjohjen tonë ndaj të gjithë atyre që kanë dhënë 
kontributin e tyre në përgatitjen e këtij libri, veçanërisht Dr. Naciye Kaya, e cila, gjatë studi-
meve të saj të doktoraturës, punoi pa u lodhur në bashkëveprim intensiv me vendet e studiuara, 
duke mbajtur njëkohësisht fjalën e dhënë babait të saj dhe duke dhënë një kontribut shkencor e 
shoqëror në këto vende. Gjithashtu, falenderojmë Prof. Dr. Erdal Bay, për përpjekjet e mëdha 
në ndërtimin e strukturës kryesore të punimit dhe në çdo fazë të saj, si dhe Prof. Dr. Asuman 
Seda Saracaloğlu, Prof. Dr. Nadir Çeliköz, Prof. Dr. Neslihan Saltalı, Prof. Dr. Osman Murat 
Ünalır, Doç. Dr. Ahmet Murat Ellez, Shoqatat Rumeli Ballkan, Qendrën e Kërkimeve Strateg-
jike Rumeli Ballkan, Fondacionin Turk Maarif, Platformën e Rinisë së Ballkanit, edukatorët 
dhe pjesëmarrësit që dhanë kontributin e tyre. Besojmë se përpjekjet tona të përbashkëta do të 
luajnë një rol të rëndësishëm në përgatitjen e individëve të së ardhmes për një botë më të mirë, 
më të drejtë dhe më etike.

Prof. Dr. Yavuz Erişen

Që nga ekzistenca e njerëzimit, njeriu është përballur me shumë probleme 
si në nivel individual ashtu edhe në atë shoqëror. Si rezultat i përpjekjeve për 
zgjidhjen e këtyre problemeve, kanë lindur disiplina të ndryshme shkencore. Nga 
këto disiplina, etnopedagogjia ka dalë si një shkencë për të shpjeguar dhe zgjidhur 
problemet e mundshme që shfaqen në transmetimin e tipareve të përbashkëta të 
shoqërisë, vlerave kulturore, normave dhe rregullave nga një brez në tjetrin. Termi 
“etnopedagogji” është krijuar duke bashkuar fjalët “etnos,” që ka kuptimin “popull” 
ose “komb,” dhe “pedagogji,” që lidhet me edukimin e fëmijëve. Ky term u përdor 
për herë të parë nga shkencëtari G. N. Volkov pas punimeve që zhvilloi ndërmjet 
viteve 1960-1970 (Hamzaj, 2017). Volkov (1999) e përkufizon etnopedagogjinë 
si shkencën që studion përvojat arsimore të popullit dhe i cilëson këto përvoja si 
“të natyrshme,” “të përditshme,” “joformale,” “tradicionale,” “jashtëshkollore” dhe 
“të zakonshme” (Akt. Tufefcic, 2009). Etnopedagogjia përkufizohet si: “Një degë 
shkencore që studion përmbajtjen dhe metodat e mënyrave tradicionale të rritjes 
së fëmijëve, të cilat shoqëria i vë në zbatim duke u mbështetur në traditën për të 
transmetuar kodet kulturore të trashëguara nga e kaluara në rajonin gjeografik ku 
ajo jeton” (Çınar, 2020). Duke u bazuar në këto përkufizime, mund të thuhet se 
etnopedagogjia është një degë shkencore që Sstudion fenomenet pedagogjike të 
jetës shoqërore, sistematizon dhe siguron që ato të mbërrijnë deri në ditët tona 
(Hamzaj, 2017). Shkencëtari rus K. D. Ushinsky thekson rëndësinë e fenomeneve 
pedagogjike të jetës shoqërore , duke theksuar se këto fenomene krijojnë një sistem 
të veçantë edukimi në jetën e individëve (Akt. Volkov, 1999). Sistemet e veçanta të 
krijuara nga individët bashkohen dhe formojnë atë që quhet pedagogjia popullore. 
Pedagogjia shoqërore është në një ndërveprim të vazhdueshëm me shkencën e 
edukimit (Volkov, 1999).

Etnopedagogjia, duke analizuar këtë proces ndërveprimi, mbledh dhe 
rregullon informacione mbi mënyrën e jetesës së familjes dhe shoqërisë, traditat, 
zakonet, filozofinë, etikën, mendimin pedagogjik dhe pikëpamjet, si dhe mbi të 
gjitha elementet me potencial pedagogjik që ndikojnë në procesin historik dhe 
kulturor të formimit. Këto përfshijnë mësimet fetare, përrallat, tregimet, këngët, 
gjëegjëzat, fjalët e urta, lojërat dhe lodrat (Volkov, 1999).

HYRJE


